
ТИЖОРАТ БАНКЛАРИНИНГ ИНВЕСТИЦИОН ФАОЛИЯТИ ВА УНИ 

ШАКЛЛАНТИРИШ МЕХАНИЗМЛАРИ 

 
Аннотация: Ушбу мақолада ривожланаётган бозор иқтисодиёти 

шароитида тижорат банкларининг ўрни, Ўзбекистондаги банкларнинг 
ҳолати ва ривожланиш истиқболлари ёритиб берилган. Давлатнинг 
молиявий асосини шакллантиришда банкларнинг иқтисодий аҳамияти ва 
шартлари таҳлил қилиб, натидалар бериб борилган. 

Калит сўзлар: рақамли иқтисодиёт, тижорат банки, иқтисодиёт, 
кредит, молия, инвестиция, ликвидлик, омонат, қимматли қоғозлар. 

 
Рақамли иқтисодиётда тижорат банклари ўз фаолиятини доимий 

равишда ўсиб борувчи рақобат шароитида амалга оширадилар. Улар ўзаро ва 
бошқа кредит-молия муассасалари билан, шу жумладан, охирги вақтда 
таклиф этилаётган ҳар хил хизмат турларини амалга оширувчи хорижий 
банклар билан рақобатлашадилар.Кучли рақобат шароитида тижорат 
банклари фаолиятининг асосий йўналишларидан бири инвестицион фаолият 
ҳисобланади. 

Инвестиция – бу хусусий, давлат корхоналари ва ташкилотлари 
қимматли қоғозларига узоқ муддатга қўйилган маблағлардир.  

Тижорат банклари томонидан инвестицион фаолият олиб боришдан 
асосий мақсад уларнинг даромадлилиги ва ликвидлилигини (банкнинг 
мажбуриятларини ўз вақтида бажара олиш қобилияти) таъминлашдан иборат. 
Ривожланган мамлакатлар иқтисодиётида тижорат банк-ларининг 
инвестицион сиёсати банк фаолиятининг асосий йўналишларидан бири 
ҳисобланади ва банкларнинг ликвидлилигини таъминлашда асосий ўрин 
тутади. Банкларнинг инвестицион фаолияти турли хил қимматли қоғозлар: 
оддий ва имтиёзли акциялар, облигациялар, давлат қарздорлик 
мажбуриятлари, депозит сертификатлари, вексель ва бошқаларга 
маблағларини қўйиш орқали амалга оширилади. 

Ривожланган мамлакатларда тижорат банкларининг инвестицион 
фаолияти даромад келтириши нуқтаи назаридан банк даромади таркибида 
кредит фоизидан кейинги иккинчи манбадир. 

Тижорат банклари инвестицион фаолиятининг даромадлилик 
даражасига бир қатор иқтисодий ва ташкилий омиллар таъсир кўрсатади. Бу 
омиллар орасида асосийлари сифатида қуйидагиларни келтириш мумкин: 

– давлатнинг барқарор ривожланувчи иқтисодиёти; 

– кредит-молия тизимининг силлиқланган ва аниқ фаолият юритувчи 
тизимининг мавжудлиги; 

– қимматли қоғозлар бозорининг замонавий ва ривожланган 
муассасаларининг мавжудлиги; 

– қимматли қоғозларни муомалага чиқариш ва қимматли қоғозлар 
бозори қатнашчилари фаолиятини назорат этувчи қонуний актлар ва 
тартибларнинг мавжудлиги; 

– тижорат банкларининг халқаро инвестицион фаолиятини юритиш 
амалиётида бўлган юқори сифатли қимматли қоғозлар муомаласининг амал 
қилиши; 

– инвестицион фаолият соҳаси ва қимматли қоғозлар бозори учун 
мўлжалланган юқори малакали мутахассислар ва тадбиркорларнинг 
мавжудлиги, уларни тайёрлаш ва бошқалар. 

Алоҳида олинган қимматли қоғозлар турлари ва гуруҳларининг 
даромадлилиги банклар инвестиция портфелининг бозор баҳосига боғлиқ 
бўлади. Ўз навбатида, қуйидаги омиллар таъсирида ўзгариб туради. Булар: 
облигацияларнинг фоиз ставкалари, ҳисобга олинган фоизлар, векселлар 
бўйича фоизлар, акция бўйича девидендлар ва қимматли қоғозларга бўлган 
талаб ва таклифлардир. 

Одатда, қимматли қоғозларнинг бозор нархи ва ундан тижорат 
банклари оладиган даромад тескари мутаносибликдадир. Қимматли қоғозлар 
баҳоси паст бўлганда, улардан келадиган даромад юқори ва аксинча бўлиши 
мумкин. 

Шундай қилиб, фоиз ставкаларининг ошуви салбий ва ижобий 
томонларга эга бўлади. 

Қимматли қоғозларнинг фоиз ставкалари ошганда, маблағларни 
инвестиция қилиш банкка фойда келтириши мумкин, аммо юқори фоиз 
ставкалари, ўз навбатида, банкнинг инвестиция портфелининг 
қадрсизланишини билдиради. Бундай ҳолат қимматли қоғозлар бозорида юз 
берганда, амалиётда банкнинг инвестицион маблағлари боғланган ёки 
«ёпилган» дейилади. 

Қимматли қоғозларнинг алоҳида турлари бўйича даромадлилик 
даражаси фоиз ставкасининг ўзгариши билан боғлиқ бўлган ҳолларда 
қимматли қоғозларнинг муддати муҳим ўрин тутади. Қимматли қоғознинг амал 
қилиш муддати қанчалик қисқа бўлса, унинг баҳоси ҳам шунчалик барқарор ва 
аксинча, муддати қанчалик узоқ бўлса, фоиз ставкалари даражасининг 
ўзгариши шунчалик тебранишлар таъсирига учрайди. 

Банкнинг қимматли қоғозларни сотиб олиш асосида банкларнинг 
инвестицион портфелини ташкил қилишдан асосий мақсади нафақат банкка 
даромад келтириш ва захирани тўлдиришнинг биринчи манбаини ташкил этиш 
(нақд пул ва бошқа банкларнинг қарзлари), балки амалда деярли йўқотишсиз, 
энг кам таваккалчилиги билан, энг қисқа вақти ичида қимматли қоғозларни 
нақд пулга айлантириш имконига эга бўлишдан иборат. 

Бозор иқтисодиёти шароитида ўзининг юқори самарадорлик, 
тўловлилик, ликвидлилик даражасини ушлаб туриш мақсадида тижорат банки 
доимо инвестицион фаолиятининг марказий муаммоларидан бири – банкка 
омонат қўйганлар ва акционерлар ўртасидаги бир-бирига мос келмайдиган 

манфаатларни қондириш масалаларига эътибор бериши ва ҳар томоннинг 
манфаатига мос келувчи даражада бўлишини таъминлашдан иборат. Бу 
муносабатларда томонлар манфаатининг мос келмаслиги банкнинг 
ликвидлиги ва банк операцияларининг даромадлилиги ўртасидаги қарама-
қаршиликда ўз аксини топади. Аниқроғи бу қарама-қаршилик деярли банкнинг 
ҳар бир операциясида ўз аксини топади. Бир томондан акционерлар юқори 
даромад олишни исташади, яъни бу ҳолда банк маблағларни узоқ муддатли 
қимматли қоғозларга инвестиция қилишлари лозим ва иккинчи томондан 
банкка омонат қўювчилар ўз омонатларини тезда қайтариб олиш имконига эга 
бўлишлари лозим. 

Ликвидлик ва даромадлилик орасидаги зиддият инвестиция 
таваккалчилигини аниқлайди ва у тижорат банки томонидан юқори даромадга 
ликвидлилик даражасини пасайтирмаган ҳолда эришиш имкониятлари 
эҳтимоли сифатида кўриб чиқилиши мумкин. 

Тижорат банкларининг инвестицион фаолиятида қуйидаги 
таваккалчилик омилларини учратиш мумкин. Булар: кредит, бозор ва фоиз 
таваккалчиликларидир. 

Кредит таваккалчилиги қимматли қоғоз эмитенти молиявий аҳволининг, 
имкониятининг пасайиши билан боғлиқ бўлиб, бунда у молиявий 
мажбуриятларни бажаришга қодир бўлмайди. Бундан ташқари, кредит 
таваккалчиликлари ҳукумат ва давлат ташкилотларининг аҳолидан олинган 
заём маблағлари бўйича тўлаш қобилияти билан ҳам боғлиқдир. 

Давлат ҳокимиятининг нафақат заёмлар олиши, балки ўз 
мажбуриятларини тўлаш қобилиятига эга бўлиши давлатнинг қимматли 
қоғозлар бозорини ташкил қилиш ва бутун молия-кредит механиз-мининг аниқ 
фаолият юритиши учун муҳимдир. 

Бозор таваккалчилигининг моҳияти қимматли қоғозлар бозорида 
кутилмаган ўзгаришлар юзага келиши билан боғлиқ бўлиб, бу ўзгаришлар 
натижасида баъзи бир қимматбаҳо қоғозларнинг инвестиция объекти 
сифатида қадри тушиши мумкин ва уларнинг сотувини фақатгина катта 
чегирма билан амалга ошириш мумкин бўлади. 

Тижорат банкининг ўз ликвидлилигини хавф остига қўйиб, даромад 
олиш мақсадида салмоқли маблағларини инвестицион фаолиятга қўйиши банк 
ишида катта ёки кичик миқдорда инвес-тицион таваккалчиликнинг юзага 
келишига имконият яратади. Бундай ҳолда тижорат банкларининг инвестицион 
фаолияти қимматли қоғозлар билан актив операциялар олиб бориш 
таваккалчилиги билан боғлиқдир. Бу эса, ўз навбатида, банк раҳбариятидан бу 
соҳада аниқ тактика, стратегия ва иш режасини ишлаб чиқишни, яъни 
инвестиция сиёсатини олиб боришни талаб этади. 

Шундай қилиб, банклар тизимида инвестиция сиёсати – тижорат 
банклари фаолиятининг бир йўналиши бўлиб, у маълум таваккалчилик 
даражасига асосланган банкнинг қимматли қоғозлар билан актив 
операцияларини ўз ичига олади ва банк фаолиятининг даромадлилиги ва 
ликвидлилигини таъминлашга қаратилган бўлади. 

Инвестиция фаолиятининг тамойиллари ва қимматли қоғозларга 
маблағларни қўйишининг асосий омиллари – даромадлилик, ликвидлик ва 
таваккалчилик – орасидаги боғлиқликдан келиб чиққан ҳолда ҳар бир тижорат 

банки юқоридаги омиллар таъсирини англаган ёки англамаган ҳолда ёки бу 
инвестиция сиёсатини яхши ёки ёмон амалга оширади. Бу, ўз навбатида, 
банкнинг инвестиция сиёсатида банк томонидан маълум даражадаги 
инвестиция таваккалчиликка боришини англатади ва тижорат банкининг 
инвестиция сиёсатида тегишли чоралар ишлаб чиқиш зарурлигини англатади. 

Инвестиция билан боғлиқ таваккалчиликларни камайтириш 
усулларидан бири бу банкларнинг инвестиция портфелини диверсификация 
қилишдир. Инвестиция портфелини диверсификация қилиш банкнинг 
инвестиция портфелида турли хил кўпдан кўп қимматли қоғозларнинг 
мавжудлигига эришишни билдиради. Диверсификация усулида инвестиция 
сиёсатини амалга оширишда қимматли қоғозларнинг ҳар хил хусусиятларини 
ҳисобга олиш лозим. Булар: 

– уларнинг тўлаш муддати ва сифати (тақсимлангани), эмитентнинг 
салоҳияти, қимматли қоғозларнинг сифати бўйича диверсификация қилиш; 

– қимматли қоғозларнинг географик тарқалиши бўйича диверсификация 
қилиш; 

– қимматли қоғозларнинг тўланиш муддати бўйича мажбуриятларининг 
тури ва бошқалардир. Юқоридаги белгиларнинг таъминотига кўра, 
диверсификация қила туриб инвестиция сиёсатининг мақсадлари аниқланади. 

Қимматли қоғозларнинг фоиз даражалари прогнози амалиётда 
назариядан фарқ қилади. Шунинг учун тижорат банклари прогноз 
натижаларининг ишончлилик даражасини ошириш мақсадида фоиз 
ставкаларининг таркибини таҳлил қиладилар. 

